
Bodhapanchadashika

બોધપઞ્ચદશિકા

અનસ્તમિતભારૂપસ્તેજસાં તમસામપિ ।
ય એકોઽન્તર્યદન્તશ્ચ તેજાંસિ  ચ તમાંસિ ચ॥ ૧॥
સ એવ સર્વભૂતાનાં સ્વભાવઃ પરમેશ્વરઃ ।
ભાવજાતં હિ તસ્યૈવ શક્તિર્યેશ્વરતામયી॥ ૨॥ (શક્તિરીશ્વરતામયી)

શક્તિશ્ચ શક્તિમદ્રૂપાદ્ વ્યતિરેકં ન વાઞ્છતિ ।
તાદાત્મ્યમનયોર્નિત્યં  વહ્નિદાહિકયોરિવ॥ ૩॥
સ એવ ભૈરવો દેવો જગદ્ભરણલક્ષણઃ ।
સ્વાત્માદર્શે સમગ્રં હિ યચ્છક્ત્યા પ્રતિબિમ્બિતમ્॥ ૪॥
તસ્યૈવૈષા પરા દેવી સ્વરૂપામર્શનોત્સુકા ।
પૂર્ણત્વં સર્વભાવેષુ યસ્યા નાલ્પં ન ચાધિકમ્॥ ૫॥
એષ દેવોઽનયા દેવ્યા નિત્યં ક્રીડારસોત્સુકઃ ।
વિચિત્રાન્ સૃષ્ટિસંહારાન્ વિધત્તે યુગપત્પ્રભુઃ॥ ૬॥ (યુગપદ્વિભુઃ)
અતિદુર્ઘટકારિત્વમસ્યાનુત્તરમેવ યત્ ।
એતદેવ સ્વતન્ત્રત્વમૈશ્વર્યં બોધરૂપતા॥ ૭॥
પરિચ્છિન્નપ્રકાશત્વં જડસ્ય કિલ લક્ષણમ્ ।
જડાદ્વિલક્ષણો બોધો યત્તેન પરિમીયતે॥ ૮॥ (યતો ન પરિમીયતે)

એવમસ્ય સ્વતન્ત્રસ્ય નિજશક્ત્યુપભોગિનઃ । (નિજશક્ત્યુપભેદિનઃ)
સ્વાત્મગાઃ સૃષ્ટિસંહારાઃ સ્વરૂપત્વેન સંસ્થિતાઃ॥ ૯॥
તેષુ વૈચિત્ર્યમત્યન્તમુચ્ચાધસ્તિર્યગેવ યત્ । (વૈચિત્ર્યમત્યન્તમૂર્ધ્વાધસ્તિર્યગેવ)
ભુવનાનિ તદીશાશ્ચ સુખદુઃખમતિર્ભવઃ॥ ૧૦॥ (તદંશાશ્ચ સુખદુઃખમતિશ્ચ યા)

યદેતસ્યાપરિજ્ઞાનં તત્સ્વાતન્ત્ર્યં હિ વર્ણિતમ્   ।
સ એવ ખલુ સંસારે જડાનાં યો વિભીષિકા

1



બોધપઞ્ચદશિકા

(સ એવ ખલુ સંસારો મૂઢાનાં યા વિભીષકઃ)॥ ૧૧॥
તત્પ્રસાદવશાદેવ ગુર્વાગમત એવ વા । (તત્પ્રસાદરસાદેવ)
શાસ્ત્રાદ્વા પરમેશસ્ય યસ્માત્કસ્માદુપાયતઃ॥ ૧૨॥ (યસ્માત્કસ્માદુપાગતમ્)

યતત્ તસ્ય પરિજ્ઞાનં સ મોક્ષઃ પરમેશતા ।
(યત્તત્ત્વસ્ય પરિજ્ઞાનં સ મોક્ષઃ પરમેશતઃ ।)
તત્પૂર્ણત્વં પ્રબુદ્ધાનાં જીવન્મુક્તિશ્ચ સા સ્મૃતા॥ ૧૩॥
એતૌ બન્ધવિમોક્ષૌ ચ પરમેશસ્વરૂપતઃ ।
ન ભિદ્યેતે ન ભેદો હિ તત્ત્વતઃ પરમેશ્વરે॥ ૧૪॥
ઇત્થમિચ્છાકલાજ્ઞાનશક્તિશૂલામ્બુજાશ્રિતઃ ।
ભૈરવઃ સર્વભાવાનાં સ્વભાવઃ પરિશીલ્યતે॥ ૧૫॥
મુક્તભારમતીન્ શિષ્યાન્પ્રબોધયિતુમઞ્જસા । (સુકુમારમતીન્)
ઇમેઽભિનવગુપ્તેન શ્લોકાઃ પઞ્ચદશેરિતાઃ॥ (પઞ્ચદશોદિતાઃ)

॥ ઇતિ શ્રીઅભિનવગુપ્તપાદાચાર્યકૃતા બોધપઞ્ચદશિકા સમાપ્તા॥

Variations/pAThabehda from references are given on the

right of the lines.

